
UMUMIY OVQATLANISH 
KORXONALARIDA 
INNOVATSION RIVOJLANISH 
SAMARADORLIGINI 
BAHOLASH MEXANIZMLARINI 
MODERNIZATSIYA QILISH

Abdukadirova Nilufar Abdaxatovna
Samarqand iqtisodiyot va servis instituti (SamISI)
“Iqtisodiy tahlil va statistika” kafedrasi dotsent v.b.,
PhD, “Ipak yo‘li” Turizm va madaniy meros xalqaro universiteti 
“Xalqaro biznes va kreativ iqtisodiyot” kafedrasi dotsent v.b.

Annotatsiya. Ushbu maqolada umumiy ovqatlanish sohasida innovatsion jarayonlarning ahamiyati va ularning uzluksiz 
rivojlanish tendensiyalari tahlil qilingan. Muallif innovatsiyalarning o‘ziga xos xususiyatlari hamda ularni tasniflash 
masalalariga alohida e’tibor qaratadi. Shuningdek, umumiy ovqatlanish korxonalarida innovatsiyalarni joriy etishning 
afzalliklari va ularning samaradorlikka ta’siri kompleks yondashuv asosida o‘rganilgan. Maqolada innovatsion rivojlanish 
samaradorligini baholash mexanizmlarini takomillashtirish orqali korxonalar faoliyatini yanada rivojlantirish imkoniyatlari 
ilmiy asoslab berilgan.

Kalit soʻzlar: xizmatlar sohasi, umumiy ovqatlanish, innovatsiya, innovatsion faoliyat, innovatsiyalar tasnifi, innovatsion 
infratuzilma, samaradorlik, innovatsiyalarni baholash.

Abstract. This article analyzes the importance of innovation processes in the catering industry and their continuous 
development trends. The author pays particular attention to the specific features of innovations and their classification. In 
addition, the advantages of implementing innovations in catering enterprises and their impact on efficiency are examined 
using a comprehensive approach. The study substantiates that improving mechanisms for assessing the effectiveness of 
innovative development can enhance enterprise performance and ensure sustainable growth.

Key words: service sector, catering industry, innovation, innovative activity, classification of innovations, innovation 
infrastructure, efficiency, innovation assessment.

Аннотация. В данной статье проанализировано значение инновационных процессов в сфере общественного 
питания и тенденции их непрерывного развития. Особое внимание уделено специфическим особенностям 
инноваций и их классификации. Кроме того, рассмотрены преимущества внедрения инноваций на предприятиях 
общественного питания и их влияние на эффективность на основе комплексного подхода. В работе научно 
обоснована возможность повышения эффективности деятельности предприятий за счёт совершенствования 
механизмов оценки инновационного развития.

Ключевые слова: сфера услуг, общественное питание, инновации, инновационная деятельность, классификация 
инноваций, инновационная инфраструктура, эффективность, оценка инноваций.

K I R I S H
Bugungi kunda xizmat ko‘rsatish sohasi, ayniqsa umumiy ovqatlanish korxonalari iqtisodiyotning muhim va 

jadal rivojlanayotgan yo‘nalishlaridan biri hisoblanadi. Aholining turmush darajasi oshib borayotgani, turizmning 
rivojlanishi hamda iste’molchilarning talab va ehtiyojlari o‘zgarishi ushbu sohada zamonaviy yondashuvlarni 
joriy etishni taqozo etmoqda. Shu nuqtai nazardan, umumiy ovqatlanish korxonalarida innovatsion faoliyatni 
rivojlantirish va uning samaradorligini oshirish dolzarb ilmiy-amaliy vazifa sifatida namoyon bo‘lmoqda.

Shu bilan birga, raqamli texnologiyalar, zamonaviy boshqaruv usullari hamda yangi xizmat turlarining keng 
joriy etilishi korxonalar faoliyatini samarali tashkil etish imkonini bermoqda. Ayni paytda innovatsiyalarning 
natijadorligini baholash va tahlil qilish mexanizmlarini yanada takomillashtirish zarurati kuzatilmoqda, bu esa 
korxonalar faoliyatini yanada rivojlantirishga xizmat qiladi. Shu sababli, umumiy ovqatlanish korxonalarida 
innovatsion rivojlanish samaradorligini baholash mexanizmlarini takomillashtirish va ularni zamonaviy talablarga 
mos ravishda modernizatsiya qilish muhim ahamiyat kasb etadi.

Mazkur maqolaning maqsadi — umumiy ovqatlanish korxonalarida innovatsion rivojlanish samaradorligini 
baholash tizimini o‘rganish hamda uni takomillashtirish bo‘yicha ilmiy asoslangan takliflar ishlab chiqishdan 
iborat. Tadqiqot obyekti sifatida umumiy ovqatlanish korxonalari faoliyati tanlab olingan bo‘lib, tadqiqot predmeti 
ushbu korxonalarda innovatsion samaradorlikni baholash jarayonlaridan iborat.

M A V Z U G A  O I D  A D A B I Y O T L A R  S H A R H I
Xizmat ko‘rsatish sohasi subyektlari faoliyatida innovatsiyalarning ahamiyati, innovatsion 

faoliyatning iqtisodiy mohiyati hamda ularning samaradorligini oshirish masalalari, shuningdek, 
savdo va umumiy ovqatlanish sohasi subyektlari faoliyati samaradorligi xorijiy va mahalliy olimlar 

 tomonidan keng o‘rganilgan.
Mustaqillik yillarida mamlakatimiz olimlari tomonidan ham xizmat ko‘rsatish sohasi samaradorligini 

oshirishga qaratilgan qator ilmiy tadqiqotlar amalga oshirildi. Xususan, M. Pardayev, M. E. Pulatov,  
M. M. Muxammedov, J. R. Zaynalov, K. J. Mirzayev, B. A. Abdukarimov, D. X. Aslanova, I. S. Tuxliyev,  
J. I. Isroilov, M. T. Alimova va S. N. Toshnazarovlarning mazkur yo‘nalishdagi ilmiy ishlari alohida e’tiborga 
loyiqdir.

T A D Q I Q O T  M E T O D O L O G I YA S I
Tadqiqot metodologiyasi mazkur ishning ilmiy asoslanganligini ta’minlash maqsadida kompleks yondashuv 

asosida shakllantirildi. Tadqiqotda umumiy ovqatlanish korxonalarida innovatsion faoliyat samaradorligini 
baholash uchun tizimli, mantiqiy va qiyosiy tahlil usullaridan foydalanildi. Xususan, induksiya va deduksiya 
usullari orqali nazariy qarashlar umumlashtirildi, omilli tahlil yordamida innovatsion jarayonlarga ta’sir etuvchi 
asosiy omillar aniqlashtirildi. Shuningdek, korrelyatsion-regression tahlil usullari asosida innovatsiyalar va 
korxona samaradorligi o‘rtasidagi bog‘liqlik darajasi o‘rganildi.

Tadqiqotning empirik bazasini umumiy ovqatlanish sohasiga oid statistik ma’lumotlar, ilmiy adabiyotlar 
hamda amaliy kuzatuv natijalari tashkil etadi. Olingan ma’lumotlar iqtisodiy-matematik usullar yordamida 
qayta ishlanib, innovatsion faoliyat samaradorligini baholash mezonlari ishlab chiqildi. Bundan tashqari, tizimli 
yondashuv asosida innovatsion rivojlanish mexanizmlarini takomillashtirish bo‘yicha ilmiy asoslangan xulosalar 
shakllantirildi hamda amaliy tavsiyalar ishlab chiqildi.

T A H L I L  V A  N A T I J A L A R
Innovatsion faoliyat ilmiy, texnologik hamda tashkiliy tadbirlar bilan uzviy bog‘liq bo‘lib, iqtisodiy rivojlanishning 

muhim omillaridan biri hisoblanadi. Innovatsion infratuzilma esa innovatsiyalarni dastlabki bosqichda qo‘llab-
quvvatlash va moliyalashtirish jarayonlari bilan chambarchas bog‘liqdir. Innovatsion faoliyatni moliyalashtirish 
tizimi davlat va xususiy institutlar orqali amalga oshiriladi. Bunda davlat, asosan, jamiyat va davlat manfaatlariga 
xizmat qiluvchi innovatsion loyihalarni (masalan, aholini umumiy transport bilan ta’minlash, kommunal xizmatlar 
sifatini yaxshilash va boshqa ijtimoiy ahamiyatga ega yo‘nalishlar) moliyalashtiradi, xususiy sektor esa yuridik 
va jismoniy shaxslar tomonidan korxona ehtiyojlari yoki shaxsiy manfaatlar asosida amalga oshiriladigan 
innovatsion loyihalarni qo‘llab-quvvatlaydi.

Shuningdek, umumiy ovqatlanish korxonalarida innovatsiyalar bir qator mezonlar asosida tasniflanadi. 
Xususan, ular innovatsiyaning texnologik parametrlariga ko‘ra, innovatsiya mexanizmlariga ko‘ra, korxonani 
yagona tizim sifatida qarash asosida, obyektning innovatsion salohiyatiga ko‘ra hamda innovatsiyalar hajmiga 
ko‘ra guruhlanadi. Ushbu tasnif innovatsion jarayonlarni tizimli ravishda o‘rganish va ularning samaradorligini 
oshirish imkonini beradi (1-rasm).

1-rasm. Umumiy ovqatlanish korxonalarida innovatsiyaning texnologik parametrlariga ko‘ra tasniflanishi.

Umumiy ovqatlanish xizmatlarini ko‘rsatuvchi korxonalarda innovatsiyalar texnologik parametrlariga 
ko‘ra tasniflanadi. Ushbu tasnifga muvofiq, innovatsiyalar oziq-ovqat bilan bog‘liq hamda jarayonga oid 
innovatsiyalarga ajratiladi. Oziq-ovqat bilan bog‘liq innovatsiyalar tarkibiga ovqatlanish sohasi korxonalarida 
yangi xomashyo va materiallarni qo‘llash, yangi yarim tayyor mahsulotlardan foydalanish, shuningdek, yangi 
mahsulotlar va xizmat ko‘rsatish shakllarini joriy etish kiradi.

Jarayonga oid innovatsiyalar esa ishlab chiqarishni tashkil qilishning yangi metodlarini qo‘llash, zamonaviy 
texnologiyalarni joriy etish hamda yangi tashkiliy strukturalarni shakllantirishni o‘z ichiga oladi. Mazkur tasnif 
innovatsion faoliyatni tizimli ravishda tashkil etish va uning samaradorligini oshirishda muhim ahamiyat kasb 
etadi (2-rasm).

2-rasm. Umumiy ovqatlanish korxonalarida innovatsiyalarni mexanizmiga ko‘ra tasniflanishi.

Innovatsiyalar mexanizmiga ko‘ra birikkan va tarqoq innovatsiyalarga ajratiladi. Birikkan innovatsiyalar 
muayyan sohani kompleks rivojlantirishga qaratilgan bo‘lsa, tarqoq innovatsiyalar alohida maqsadlarga 
erishishga yo‘naltirilgan bo‘ladi. Shuningdek, innovatsiyalar yakunlanganlik darajasiga ko‘ra tugallangan va 
tugallanmagan innovatsiyalarga bo‘linadi. Natijaviylik mezoniga ko‘ra esa innovatsiyalar muvaffaqiyatli va 
muvaffaqiyatsiz innovatsiyalar sifatida tasniflanadi (3-rasm).

3-rasm. Umumiy ovqatlanish korxonalarida innovatsiyalarni yagona tizim sifatida qaralishiga ko‘ra tasniflanishi.

Umumiy ovqatlanish xizmatlarini ko‘rsatuvchi korxonalarda innovatsiyalarni korxonani yagona tizim 
sifatida qarash asosida tasniflash mumkin. Ushbu yondashuvga ko‘ra, innovatsiyalar kirish, jarayon va chiqish 
bosqichlari bo‘yicha ajratiladi. Jumladan, kirish qismida xomashyo va materiallar, mashina va uskunalar hamda 
axborotlarni tanlash bilan bog‘liq innovatsiyalar muhim o‘rin tutadi.

Jarayon bosqichida korxonaning tizimli strukturatsiyasiga oid innovatsiyalar, ya’ni boshqaruv, ishlab 
chiqarish va texnologik yo‘nalishlardagi yangiliklar amalga oshiriladi. Chiqish qismida esa mahsulotlar, xizmatlar, 
texnologiyalar va ma’lumotlar bilan bog‘liq innovatsiyalar natijasi namoyon bo‘ladi. Mazkur tasnif innovatsion 
faoliyatni tizimli ravishda tashkil etish va uning samaradorligini oshirish imkonini beradi (4-rasm).

4-rasm. Umumiy ovqatlanish korxonalarida innovatsiyalarni salohiyatiga ko‘ra tasniflanishi.

Umumiy ovqatlanish korxonalarida innovatsiyalar obyektning innovatsion salohiyatiga ko‘ra bazisli, radikal, 
kombinator va modifikatsion innovatsiyalarga ajratiladi (5-rasm).

5-rasm. Umumiy ovqatlanish korxonalarida innovatsiyalarni yangilanishiga ko‘ra tasniflanishi.

Innovatsiyalar yangilanish darajasiga ko‘ra o‘rindosh, bekor qiluvchi, qaytariluvchi, ochuvchi hamda retro 
innovatsiyalarga ajratiladi. Mazkur tasnif innovatsion jarayonlarning mohiyatini chuqurroq anglash, ularni 
amaliyotga joriy etish bosqichlarini samarali tashkil etish hamda ularning natijadorligini baholashda muhim 
ahamiyat kasb etadi. Ayniqsa, umumiy ovqatlanish korxonalarida innovatsiyalarni oqilona tanlash va joriy 
etish xizmatlar sifatini oshirish, ishlab chiqarish jarayonlarini optimallashtirish hamda mijozlar ehtiyojlarini to‘liq 
qondirish imkonini kengaytiradi.

Xizmat ko‘rsatish korxonalarida xodimlar xavfsizligini ta’minlash muhim ustuvor yo‘nalishlardan biri 
hisoblanadi. Xavfsizlik darajasining oshirilishi ishlab chiqarish va xizmat ko‘rsatish jarayonida yuzaga kelishi 
mumkin bo‘lgan noxush holatlar, baxtsiz hodisalar hamda kasbiy kasalliklar xavfini kamaytirishga xizmat qiladi. 
Natijada xizmat ko‘rsatish jarayonining uzluksizligi ta’minlanadi, ish jarayonidagi to‘xtalishlar qisqaradi va 
korxona faoliyatining umumiy samaradorligi ortadi.

Shu bilan birga, xavfsiz mehnat sharoitlarini yaratish xodimlarning mehnat unumdorligini oshirishga va 
ularning ishga bo‘lgan motivatsiyasini kuchaytirishga ijobiy ta’sir ko‘rsatadi. Xodimlar o‘z faoliyatini xavfsiz 
muhitda amalga oshirganda, ularning e’tibori va mas’uliyati ortadi, bu esa xizmat sifati yaxshilanishiga bevosita 
xizmat qiladi. Bundan tashqari, xavfsizlik talablariga rioya etilishi qo‘shimcha xarajatlarning oldini olish, jumladan, 
kompensatsiya to‘lovlari, davolanish xarajatlari va ishlab chiqarishdagi uzilishlar bilan bog‘liq yo‘qotishlarni 
kamaytirish imkonini beradi.

Zamonaviy innovatsion texnologiyalarni joriy etish orqali mehnat xavfsizligini yanada oshirish mumkin. 
Xususan, avtomatlashtirilgan tizimlar, raqamli nazorat vositalari va xavfsizlik monitoringi texnologiyalari 
yordamida xavfli holatlarning oldini olish, tezkor choralar ko‘rish hamda boshqaruv samaradorligini 
ta’minlash imkoniyati kengayadi. Bu esa umumiy ovqatlanish korxonalarining barqaror faoliyat yuritishiga, 
raqobatbardoshligini oshirishga va uzoq muddatli rivojlanishiga xizmat qiladi (6-rasm).

6-rasm. Umumiy ovqatlanish korxonalarida innovatsiyalarning kompleks tasnifi.

Yuqorida ta’kidlanganidek, mazkur yondashuv umumiy ovqatlanish sohasida innovatsiyalarni 
takomillashtirilgan mezonlar asosida tasniflash hamda ushbu mezonlardan rivojlanish strategiyalarini ishlab 
chiqishda samarali foydalanish imkonini beradi. Umumiy ovqatlanish sohasining yuqori o‘sish sur’atlari va 
bozor ulushining tobora ortib borishi sharoitida, innovatsion jarayonlarning o‘ziga xos xususiyatlarini inobatga 
olgan holda, ularni tizimli ravishda tasniflashning takomillashtirilgan modeli taklif etildi.

X U L O S A  V A  T A K L I F L A R
Umumiy ovqatlanish korxonalari faoliyati aholining turmush darajasi, urf-odatlari, qadriyatlari va marosimlari 

kabi ijtimoiy-falsafiy omillar bilan uzviy bog‘liq holda shakllanadi. Shu bilan birga, ushbu korxonalardagi 
innovatsion faoliyat mamlakat va mintaqadagi ijtimoiy-iqtisodiy infratuzilmaning rivojlanganlik darajasi, aholi 
daromadlari va xarajatlari tarkibi, bank-moliya tizimining rivojlanganligi hamda axborot-kommunikatsiya 
texnologiyalarining taraqqiyoti va ularning sohalarga keng joriy etilishi bilan chambarchas bog‘liqdir.

Mazkur maqolada ovqatlanish xizmatlari bozorida innovatsiyalarning rivojlangan xorijiy mamlakatlardagi 
ilg‘or tajribasi o‘rganilib, ularni mintaqadagi ovqatlanish korxonalari amaliyotida qo‘llash bo‘yicha ilmiy asoslangan 
tavsiyalar ishlab chiqildi. Shuningdek, umumiy ovqatlanish korxonalari faoliyatining tashkiliy mexanizmlarini 
o‘rganish natijasida ularning tijorat va notijorat tashkilotlari sifatida guruhlangan tashkiliy klassifikatsiyasi ishlab 
chiqildi.

Umumiy ovqatlanish korxonalarida innovatsion rivojlanishni jadallashtirish maqsadida raqamli 
texnologiyalarni keng joriy etish, xizmat ko‘rsatish jarayonlarini avtomatlashtirish hamda mijozlar ehtiyojlarini 
tahlil qilish tizimlarini rivojlantirish muhim ahamiyat kasb etadi. Shu bilan birga, innovatsiyalar samaradorligini 
baholashning aniq mezonlarini ishlab chiqish va ularni amaliyotga tatbiq etish zarur. Xodimlar malakasini 
oshirish, xavfsiz mehnat sharoitlarini yaratish hamda investitsion qo‘llab-quvvatlashni kengaytirish orqali 
korxonalar raqobatbardoshligini oshirish va ularning barqaror rivojlanishini ta’minlash mumkin.

